
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

Kirish. Falsafiy fikrlar tarixiga nazar tashlasak, bilish jarayoni, uning vujudga kelish 

bosqichlari, mazkur jarayonda til va tafakkur dialektikasining beqiyos o‘rni bor. Dialektika 

atamasini birinchi marotaba Suqrot ishlatgan. Faylasuf bu so‘zdan foydalanish bilan samarali 

bahslashish, fikrlar qarama-qarshiligi orqali haqiqatga erishishga qaratilgan muloqot olib 

borish mahoratini ifodalagan. Dialektikaning aynan shu talqiniga sofistlar ham amal qilganlar. 

Ular o‘ziga xos inkor dialektikasini rivojlantirib, tinimsiz bahs-munozara muhitida haqiqatning 

tagiga yetishga to‘xtovsiz harakat qiluvchi, ziddiyatlarga to‘la inson tafakkurini faol harakatga 

keltirganlar. 

Qadimgi sofistlar – Protagor, Gorgiy va boshqalar gnoseologiya va dialektik tafakkur 

tarixida o‘chmas iz qoldirgan. Ular qarama-qarshiliklarga to‘la, haqiqatga chanqoq inson 

tafakkurini faol harakatga keltirdi. Qadimgi sofistika naqadar subyektiv, «so‘z o‘yinlari»ga to‘la 

bo‘lmasin, ayrim oqilona jihatlarga ham ega edi. Ularning qatoriga o‘z holicha tafakkurni ongli 

tadqiq etish; uning kuchi, qarama-qarshiliklari va odatdagi xatolarini tushunish; tafakkurning 

harakatchanligi va moslashuvchanligini rivojlantirish, unga dialektik tus berishga intilish; 

bilishda subyektning faol rolini qayd etish; bilish jarayonida so‘z, til imkoniyatlarini tahlil 

qilishni kiritish mumkin.  

Suqrot bilishning tasavvurlar, tushunchalarni taqqoslash, ta’riflash va qismlarga ajratish 

jarayonida haqiqatga erishish sifatidagi dialektik tabiatini birinchi o‘ringa qo‘ygan. Bunda u 

bilish va axloq, metod va axloqiylikning uzviy aloqasini qayd etadi. Har xil tushunchalar 

(yaxshilik, donishmandlik, adolat va shu kabilar)ning axloqiy mazmunini muhokama qilar ekan, 

Suqrot, Aristotelning so‘zlariga ko‘ra, induktiv dalillardan birinchi bo‘lib foydalanib, umumiy 

ta’riflar bera boshladi.[1; 79-b.] Aristotel sababiy bog‘lanishlarning rang-barangligi 

muammosini ilgari surib, dialektikani yanada rivojlantirgan. Uning to‘rt sabab: moddiy, formal, 

harakatlantiruvchi va yo‘naltiruvchi sabablar «Narsalar va hodisalar vujudga kelishiga sabab 

bo‘luvchi omil (materiya, substrat) – moddiy sabab»; «narsaning mohiyatini belgilovchi omil – 

formal sabab»; «harakat asosi – harakatlantiruvchi sabab»; «biror narsani amalga oshirishdan 

ko‘zlangan maqsad – yo‘naltiruvchi sabab» haqidagi ta’limoti ma’lum. Aristotel shakl va 

mazmun (materiya) dialektikasini tahlil qilishning o‘z usulini taklif qilgan holda, narsalarning 

vujudga kelishi va ularning takomillashuvi shaklga bog‘liqligini ochib bergan. Uning fikricha, 

Shakl o‘z mohiyatiga ko‘ra faol, materiya esa passivdir. Shakl – narsaning tashqi ko‘rinishi, u 

dunyoning rang-barangligi va borlig‘ini belgilaydi. [2; 110-b.] 

Adabiyotlar tahlili va metodologiya. Adabiyotlar tahlilicha, Suqrotning faoliyatida 

dialog haqiqatga yetishning asosiy metodiga aylangan. Darhaqiqat, ilk mutafakkirlar o‘z 

ta’limotlarining asosiy tamoyillarini uzil-kesil deb ilgari surgan bo‘lsalar, Suqrot mumkin 

bo‘lgan barcha nuqtai nazarlarning birortasiga ham oldindan qo‘shilmasdan ularni tanqidiy 

tahlil qilishga uringan. Suqrotning antidogmatizmi, xususan, u ijobiy bilimga egalikka 

da’volardan voz kechganida ifodalanadi; shu tufayli u faylasufni donishmandlikdan saboq 

beruvchi deb emas, balki boshqalarda haqiqatga intilishni uyg‘otishga qodir inson deb 

hisoblagan.  

Aflotun falsafasining oqilona mazmunini, munozaraga kirishish san’ati tashkil etib, 

borliq qarama-qarshiliklardan iborat. Shuningdek u yagona va ko‘p sonli, abadiy va o‘tkinchi, 

o‘zgarmas va o‘zgaruvchan, turg‘un va harakatda deb hisoblagan. Uning fikricha, qarama-

qarshilik jonda mulohaza yuritishga rag‘batning zaruriy sharti, bilishning muhim tamoyilidir. 

Qadimgi va o‘rta asrlar falsafasida deyarli barcha zamonaviy fan sohalariga oid 

qarashlarni uchratish mumkin. Ong falsafasi sohasi ham bundan istisno emas va Sharq hamda 

G‘arbning deyarli barcha falsafiy ta’limotlarida ushbu sohaga oid fikrlar bildirilgan. Lekin ushbu 

davr bilimlarining o‘ziga xos jihati bu ushbu bilimlarning yaxlitligi va sakral ahamiyatga egaligi 

bilan belgilanadi. Aleksandr Makedonskiy yashirin bilimlarni barcha uchun oshkor etganlikda 

ayblaganida xatto Aristotel ham o‘zini oqlashiga to‘g‘ri kelgan.  

Hindiston ma’naviy-ruhiy an’analarida tillarni muqaddas (sanskrit) va kundalik 

(prakrit) toifalarga bo‘lish amaliyoti mavjud bo‘lgan. Inson haqidagi sirli bilimlar sanskrit tilida 

yozilishi kerak bo‘lgan. Lekin bu til bugungi kunda ishlatilmaydi va uning o‘rniga prakrit 

ishlatiladi. Bu tilda esa olam uni idrok etuvchi insonga bog‘liq holda tasvirlanadi. Keyingi 

falsafiy maktab va ta’limotlarda antropomorfizm keskin tanqid ostiga olinadi. “Inson, - deb 

yozadi Ernst Kassirer, - doimo o‘zi bevosita joylashgan muhitni olamning markazi deb bilishga 

va o‘zining shaxsiy hayotini butun olam uchun namuna deb bilishga moyillik sezgan. Lekin 

endilikda u bunday nochor dunyoqarashni tashlashi, bunday qoloq va ayanchli fikrlash tarzidan 

voz kechishi kerak.” [3; 469-b.] Lekin antropomorfizmda olamga inson ongi nuqtai nazaridan 

qaraladi. Bu bilish jarayonining eng muhim shartidir. Fikrimizcha, bunda barcha muammo 

ushbu atamaning turlicha talqin qilinishidadir. 

Ehtimol haqiqiy yo‘l o‘tmish haqidagi bilimlarni muvofiq tushunishdadir, lekin o‘sha 

davr falsafiy matnlaridagi ruh va mazmunni qayta jonlantirishsiz ushbu vazifani amalga 

oshirish imkonsizdir. Hozirgi zamon va o‘tmish orasida ko‘rinmas chegara o‘tgan bo‘lib, bu 

chegaradan barcha ham oshib o‘ta olmaydi. Bu ishga nomlari barchaga tanish bo‘lgan, taniqli 

donishmand mutafakkirlar qodir bo‘lgan. Buning mushkul jihati shundan iboratki, qadimgi 

matnlar o‘z xarakteri va shakliga ko‘ra har doim ham qat’iy ilmiylik me’zonlariga to‘g‘ri 

kelavermaydi va shu sababli ham odatda olimlarning diqqat markazlaridan chetda qoladi. 

Ushbu ma’noda boshqa xususiy fanlarga qaraganda falsafa nisbatan bu vaziyatda qulayroq 

maqomda joylashgan, chunki unda ham ilm-fan, ham inson ruhiyatining boshqa tajriba va 

malakalari to‘planadi.  

Falsafa – bu o‘rinda meta fan bo‘lib, u boshqa xususiy fanlar kabi tadqiqot doirasi nuqtai 

nazaridan cheklanmagan va unda nazariy masalalar nisbatan kengroq dunyoqarash va 

metodologik pozitsiyadan turib ko‘rib chiqilishi mumkin. 

Ochiq yoki yashirin tarzda qadimgi matnlardan o‘rin olgan ong falsafasi haqidagi 

qarashlar biz uchun ulkan qiziqish manbasidir. Bu vaziyatning mushkul tomoni shundaki, bu 

bilimlarni shunchaki “mexanik” tarzda zamonaviy fan tiliga o‘girish imkonsiz, zero o‘tgan asrlar 

va mingyilliklar ichida insonlarning fikrlash tarzlari va tafakkurlari, tushunchalar apparati, ular 

qo‘llaydigan metodologiya, ular oldilariga qo‘yadigan vazifalar va tadqiqot maqsadlari tub 

o‘zgarishlarga uchradi. Bu holatlarning barchasi jahon falsafasi tarixida inson ongi sohasida olib 

boriluvchi tadqiqotlardan olinuvchi natijalarga bevosita ta’sir ko‘rsatadi. 

Yangi davr falsafiy an’analarida onglilik inson mavjudligining eng muhim mezonlaridan 

biri sifatida ko‘rilgan. Keyingi davrlarda ushbu tadqiqotlar yanada kengroq ko‘lamda olib 

borildi. Hozircha aytishimiz mumkinki, falsafiy bilimlar shakllanishining dastlabki 

bosqichlaridanoq ontologiya, gnoseologiya va boshqa falsafa sohalari bilan birga inson ongi 

haqidagi o‘ziga xos falsafiy tadqiqot sohasi shakllandi. Insonning o‘z ongining mohiyatiga 

qiziqishiga sababchi bo‘lgan eng birlamchi omillardan biri bu albatta insonning o‘zini 

rivojlantirish va mukammallashtirishga intilishi bo‘ldi va bu albatta insonning o‘zi va o‘z ongi 

haqidagi aniq va ravshan tasavvurga ega bo‘lishsiz imkonsiz edi. Lekin, keyinchalik ma’lum 

bo‘ldiki, ongni tadqiq etish vazifasi o‘ziga xos bilish metodlarini qo‘llashni talab qiladi va u 

oddiy tadqiqot predmeti bo‘lishi mumkin emas. Shu sababli ham falsafa doirasida uni tadqiq 

etishga nisbatan turli-tuman yondashuvlar shakllandi. 

Tahlillarga ko‘ra, ingliz faylasufi Jon Lokk tug‘ma g‘oyalar haqidagi nuqtai nazarini ilgari 

surib, inson barcha bilimlarni tajriba, sezgilardan olishini ta’kidlaydi. Insonning ongi 

tug‘ilganda toza taxtaga o‘xshaydi. Hayot bu taxtaga o‘z rasmlari – bilimlarini chizadi. Lokk 

Rene Dekart ratsionalizmiga qarshi chiqar ekan, sensualizmni shunday asoslashga harakat 

qildi. Dekartning tug‘ma g‘oyalar haqidagi qarashlarini tanqid qilar ekan, Lokk g‘oyalar tug‘ma 

bo‘lganida, ular teng darajada go‘dakka ham, katta odamga ham, telbaga ham, aqli raso odamga 

ham tushunarli bo‘lur edi, deb qayd etadi. Aqlda ilgari sezgilarda mavjud bo‘lmagan biron-bir 

narsa yo‘q - Lokk asosiy tezisining mazmuni ana shunday. His-tuyg‘ular tashqi narsalarning 

inson sezgi organlariga ta’siri natijasida yuzaga keladi. Tashqi tajriba shundan iborat. Ichki 

tajriba (refleksiya) esa aqlning o‘z faoliyatini va uning namoyon bo‘lish usullarini kuzatishidir. 

Biroq, ichki tajribani ratsionalizm ta’sirida talqin qilar ekan, Lokk aqlga tajribaga bog‘liq 

bo‘lmagan qandaydir g‘ayritabiiy spontan kuch xosligini, refleksiya, tashqi tajribadan tashqari, 

mavjudlik, vaqt, son g‘oyalarini yuzaga keltirishini ta’kidlaydi. 

Jon Lokk aniqlik jihatidan bilimning uch turi: intuitiv, namoyish bo‘luvchi va seziluvchi 

bilimni farqladi. Tomas Gobbsning til va tafakkur aloqasi haqidagi g‘oyalarini rivojlantirib, Lokk 

semiotika tushunchasini belgilar va ularning bilishdagi roli haqidagi umumiy nazariya sifatida 

ilgari surdi. [4; 60-b.] 

Natija va muhokama. Fransuz faylasufi Etyen Kondilyak o‘zining «Inson bilimlari kelib 

chiqishi haqida tajriba» nomli asarida inson bilish qobiliyati kelib chiqishining quyidagi 

ko‘rinishini tasvirlaydi. «Biz sezgidan boshlaymiz va ularni idrok etamiz. Keyin biz ayrim idrok 

etilgan narsalarni kuchliroq fahmlab yetamiz va bu e’tiborimiz markazida bo‘ladi. G‘oyalar 

o‘zaro bog‘lana boshlagan vaqtdan idrok etilgan narsalarni anglaymiz va o‘zimizni shu 

anglangan narsalar mavjud bo‘lgan kishi sifatida idrok qilamiz, bu esa xotirani tashkil etadi. 

Ruhiyatda xotira goh timsollanib, goh saqlanib, goh ularning faqat belgilari yodga kelishi bu 

tasavvur, mushohada, zehn, xotiradir, esga olishdir. Aynan tafakkur farqlaydi, taqqoslaydi, 

qismlarga ajratadi va tahlil qiladi, zero bu diqqatni boshqarishning turli usullaridir. Shu yo‘lga 

amal qilish tufayli bundan hukm, muhokama, tushuncha shakllanadi, bularning natijasi aqldir». 

[5; 428-b.]  

Kondilyak fikriga ko‘ra, g‘oyalarning aql bilan aloqadorligi oldindan joriy etilgan ramzlar 

bilan aloqadorligi asosida sodir bo‘lishi mumkin. Kondilyak til va tafakkur birligini anglab 

yetishga harakat qilib, tafakkur tilning paydo bo‘lishi va taraqqiy etib borishi bilan yonma-yon 

ravishda vujudga keladi va rivojlanadi, deb faraz qilgan. 

Til va tafakkur o‘zaro bir-biriga bog‘langan murakkab hodisa. Biroq bu aloqadorlikning 

xarakteri adabiyotlarda turli xil tarzda talqin qilinadi. Bu tafakkurning umuminsoniy 

xarakterini, ya’ni yer yuzida yashovchi barcha insonlar uchun universal – tushunchali 

tuzilishini inkor etishga olib boradi. Agar turli xalqlarning tillari har xil bo‘lsa, u holda nemis 

faylasufi Vilgelm Gumbolt ta’rifi bo‘yicha, tafakkurning barcha xalqlar uchun bir xil tuzilishi 

mumkin emas. Lekin amaliyot tillardagi tafovutlarga qaramay, barcha xalqlar uchun 

tushunchaviy tafakkurning birligini ko‘rsatdi. 

Tasavvurlarning oddiy, timsoliy shakllari Gegel, Gusserl, Freyd, Losev, Baxtin va 

boshqalar tomonidan tadqiq etilgan. Bu tadqiqotlar shuni ko‘rsatadiki, timsoliy shakllarning 

yuzaga kelishi insoniy munosabatlar bilan taqazolanadi. A.F.Losev nuqtai nazaridan, sodda 

simvolik obrazlarning yuzaga kelishi muayyan qonuniyatga ko‘ra sodir bo‘ladi. Timsol sifatida 

xizmat qiluvchi va o‘sha timsolning ostida yotuvchi mazmun, agar ular bir-biriga qarshi bo‘lsa, 

ayniylashtirilishi mumkin. Ular substratlariga ko‘ra turlicha, mazmunga ko‘ra esa ayniy bo‘ladi. 

“Timsol – bu anglatuvchi va anglanuvchining uchrashuv nuqtasi bo‘lib, ular hech qanday 

umumiy jihatga ega bo‘lmaydi, lekin ayni paytda boshqa narsani anglatib kelishadi.” [6; 266-b.] 

Timsoliy shakllarning yuzaga kelishini tadqiq etish davomida A.Losev ko‘pincha Fyodr 

Dostoyevskiy asarlariga murojaat qiladi. Turli vaziyatlardagi muloqot misollarida u shu 

paytgacha anglanuvchi va anglatuvchining bir-biri bilan nomutanosib bo‘lganini, lekin qaysidir 

paytda ular birlashishini va yashirin bo‘lgan narsa o‘z ifodasini topib, boshqacha tusda 

namoyon bo‘lishini ko‘rsatadi. Fikrimizcha, bu insonlar orasida sodir bo‘luvchi munosabatlar 

oqibati sifatida sodir bo‘ladi. Sodda timsoliy shakl bilan insonlar orasida sodir bo‘luvchi 

munosabatlar ifodalanishi mumkin. Sodda timsoliy shaklning tasodifiy xarakteri o‘sha timsol 

anglatuvchi munosabatning ham tasodifiy xarakterda ekanini ko‘rsatadi. Tasavvur 

shakllarining rivojlanmagani munosabatlarning rivojlanmaganidan dalolat beradi va aynan shu 

insonlarning o‘zlarining chinakam munosabatlaridagi tushunmovchiliklarining sababi bo‘lishi 

mumkin. 

XX asrning 80-yillari o‘rtalarida kognitiv psixologiyaning kelgusi taraqqiyoti mustahkam 

ilmiy asoslarga tayanishi lozimligi ayon bo‘ldi. Barcha tadqiqotlarda, jumladan evolyutsionizm 

vakillari tadqiqotlarida ham til tafakkurning asosiy vositasi sifatida ko‘rila boshlandi. AQShlik 

olim Jerom Bruner ijtimoiy kognitiv jarayonning individual fikrlash aktlaridan birlamchi 

ekanini tan olgan dastlabki tadqiqotchilardan edi. Bu ikkinchi kognitiv inqilob uchun zamin 

hozirladi. Bu yerda ushbu jarayonlarning L.S.Vigotskiy psixologiyasi bilan aloqador ekanini 

ko‘rish mumkin.  

Ikkinchi kognitiv inqilob tarafdorlari fikriga ko‘ra, mental hodisalar – bu insonlar 

(agentlar) tomonidan mahalliy norma va kelishuvlarga asosan yaratiluvchi va boshqariluvchi 

individual va ijtimoiy timsoliy obrazlar va belgilar oqimidan boshqa narsa emasdir. Ushbu g‘oya 

asosida psixologiyani rivojlantirish uchun tabiiy tillar tushunchasini yanada chuqurroq tahlil 

qilish va uning kundalik hayotda qanday qo‘llanilishini o‘rganish talab qilinardi. Bularning 

barchasi keyinchalik ilmiy psixologiyaning tagqurmalariga aylanib, xotira, qaror qabul qilish, 

hisob-kitob, tasniflash kabi kategoriyalar qatoridan o‘rin oladi. Insonlar kognitiv masalalarni 

hal qilishda mavjud timsoliy resurslardan foydalanishadi. Individning shaxslararo timsoliy va 

amaliy munosabatlarga kirishishi natijasida shakllanuvchi xususiyat “malaka” deb atalishi 

mumkin. Nima bo‘lmasin, fikrlash mexanizmni individ tomonidan anglangan, ixtiyoriy bo‘lishi 

kerak ekani ilgari surildi. Bunda anglanilgan barcha narsalarning o‘ziga xos xususiyati 

irodalilik, yoki intensionallik hisoblanadi. 

Lisoniy voqelikni ontologik, gnoseologik, akseologik, prakseologik nuqtai nazardan 

tahlil qilish til falsafasi deyiladi. [7; 14-b.] Gnoseologik muammolardan biri sifatida tilning kelib 

chiqishi va mavjudligi, uning tafakkur bilan o‘zaro aloqadorligi, jamiyat hayotidagi roli 

ko‘tariladi. Til – bu axborotni saqlash, uzatish, shuningdek, inson faoliyatini boshqaruvchi 

vosita sifatida xizmat qiluvchi belgilar tizimi hisoblanadi Tilning obyekti esa atrofdagi cheksiz 

olamdir. Olam cheksiz, til esa cheklangan, chunki u insonlarning bilish qobiliyati, salohiyati, 

imkoniyati, sharoiti va boshqa qator omillarga bog‘liq. Bu jarayonlarda til bizning tafakkur 

doiramizni cheklamaydi, bizga olamni bilishda to‘la erkinlik beradi. Biz olamni tildan uzib faraz 

qila olmaymiz. Til yordamida biz haqiqatni yolg‘ondan farqlaymiz.  

Xulosa. Xulosa qilib aytganda, til va tafakkur birligi nafaqat tilga tegishli ayrim 

masalalarni, balki muayyan tillar va til shakllarini, til va millat, til va madaniyat, til va inson, til 

va jamiyatning o‘zaro bog‘liqligi umumiy qonun va qoidalar asosida tahlil qiladi. Til va tafakkur 

birligi jamiyat kabi qadimiy hodisa hisoblanadi. Darhaqiqat, tafakkur va til bir-biri bilan uzviy 

bog‘langan, ularni bir-biridan ajratish zaruriyati nafaqat yo‘q, balki bunday urinishlarning o‘zi 

xato hisoblanadi. Til va tafakkur insonning eng muhim xususiyati sifatida ijtimoiy amaliyot 

samarasi hisoblanadi va ushbu amaliyot asosida taraqqiy qiladi.  

